
CAPÍTULO 1.-  INTRODUCIÓN

O plan de Software Libre recolle os compromisos, obxectivos e actividades pro-
movidas dende a administración pública en colaboración cos axentes galegos
do Software Libre para o fomento do uso de Software Libre en Galicia en tres
ámbitos principais de actuación: cidadanía, empresas e a propia administra-
ción pública. 

Unha tarefa importante deste plan é sen dúbida o seguimento continuo das ac-
tuacións así como a análise dos resultados e obxectivos acadados como parte
da estratexia de mellora continua na definición de novas actuacións dirixidas a
incrementar o uso e o coñecemento das solucións tecnolóxicas baseadas no
software libre, que poidan servir de ferramenta transversal para a consecución
dos obxectivos definidos na Axenda Dixital 2020.

Así pois, neste documento preséntase o balance das actuacións para o fomento
do software libre desenvolvidas durante o exercicio 2020. A pesar das dificulta-
des  orixinadas  polo COVID19 e  as  restricións  motivadas polo ben da saúde
pública, a gran maioría de obxectivos puidéronse ver cumpridos, adaptando as
actuacións as circunstancias e con gran compromiso por parte de todo o tecido
de software libre implicado.

Así pois realizáronse 41 actuacións dirixidas tanto á cidadanía en xeral como
ao sector empresarial en particular, así como á propia administración pública.
Cómpre destacar que parte destas actuacións supuxeron máis de 25.000 horas
de formación en software libre a preto de  19.500 persoas. 

No ámbito do tecido empresarial galego, destacar que o Centro Demostrador
TIC segue a ser o punto de referencia que aglutina a maioría das actividades de
fomento do software libre empresarial. Así podemos destacar, que case o 90%
da súa oferta formativa estivo relacionada con tecnoloxías libres ou metodolo-
xías ou tecnoloxías TIC de carácter xenérico. Durante o 2020 algo máis de 400
empresas galegas participaron nas actividades desenvolvidas sobre solucións
de software libre. Incorporouse unha nova solución ao Centro Demostrador
TIC Virtual,  que conta xa cun total de 10 solucións. Pola súa parte dende o
portal mancomun.gal reforzouse a difusión de solucións TIC, artigos tecnolóxi-
cos e entrevistas de casos de éxito de interese para as empresas durante o
2020, con énfase especial no teletraballo. 

No relativo á cidadanía en xeral, podemos destacar que durante este ano man-
tívose a difusión a través do portal Mancomún, con máis de 500 novas publi-
cadas no mesmo.  O podcast de Mancomún consolidouse como unha nova for-
ma de difusión, que non deixa de medrar en oíntes. Pola súa parte, grazas á co-
laboración cos diferentes axentes do software libre de Galicia conseguiuse a
realización dun total de 34 actividades ao longo da xeografía galega,  que
aínda que son un número menor co respecto a outros anos, por motivo das
restricións fronte á COVID19, ao ser maiormente online, chegaron a un gran

número de persoas. Todas estas actividades foron de carácter gratuíto e aber-
tas ao público xeral relacionadas con temáticas diversas tanto no ámbito do
software como do hardware libre.

Por último, pero non menos importante, destacar no ámbito da administra-
ción pública, a liberación de dous novos proxectos como software libre por
parte da Xunta de Galicia; a difusión e formación en software libre para o per-
soal ao servizo da administración así como a evolución continua da plataforma
corporativa de desenvolvemento de aplicacións na que maioritariamente se
inclúen  solucións libres.

CAPÍTULO 2.-  SOFTWARE LIBRE NO ÁMBITO EMPRESARIAL

A difusión do Software Libre nas empresas é un dos ámbitos de actuación aos
que a Amtega presta especial atención como medio para contribuír á mellora
da eficacia e competitividade deste sector. 

As actuacións desenvolvidas neste ámbito lévanse a cabo  tanto a través do
Centro Demostrador Tic de Galicia (CDTIC) co apoio da Oficina de Software Li-
bre da Amtega como por medio da difusión no portal mancomun.gal. Así mes-
mo cóntase tamén coa colaboración de AGASOL (Asociación de Empresas Gale-
gas de Software Libre).

1.-  Fomento da presenza do software libre nas actividades do Centro
Demostrador TIC
O Centro Demostrador TIC (CDTIC), consolídase como punto de encontro entre
a oferta do sector TIC e as empresas galegas doutros sectores produtivos. 

Durante o ano 2020, realizáronse un total de 13 actividades específicas de pro-
moción e difusión de  solucións de software libre, ás que asistiron algo máis
de 800 persoas dun total de máis de 400 empresas.

Unha  das  actividades  salientables  no  exercicio  2020 foi  a  organización das
Xornadas empresiarias: Como xestionar unha empresa en software libre,
en colaboración con AGASOL, e que supuxo a realización de 6 charlas en strea-
ming sobre diferentes ferramentas de software libre orientadas ás empresas:

• Rocket.Chat. A última solución de software libre para xestión da comu-
nicación corporativa.

• Teletraballo e xestión de proxectos con Odoo.

• Seguimento de sistemas e procesos industriais con Zabbix e Grafana.

• Os nosos datos falan.

• As mellores prácticas para legalizar os teus soportes dixitais. Evita san-
cións de maneira moi sinxela.

2.-  Centro Demostrador TIC Virtual de solucións libres
Durante o 2020 despregouse no Centro Demostrador TIC Virtual unha nova so-
lución empresarial que está agora a disposición das empresas para a súa ava-
liación e proba.

A  nova  aplicación  que  se  incorporou  á  oferta  do  CDTIC  Virtual  foi  Ro-
cket.chat, unha plataforma de comunicación de software libre, tanto en for-
mato chat, como por son ou vídeo. 

A publicación desta nova solución complementouse con obradoiros formativos
na aula do CDTIC, así tamén como con pílulas formativas en formato vídeo.
Pílulas que se foron incorporando tamén durante todo o ano ao resto de ferra-
mentas.

3.-  Difusión tecnolóxica en software libre para pemes
Durante o 2020 continuouse co reforzo da difusión de solucións empresariais
libres a través do portal mancomun.gal. Con motivo das circunstancias espe-
ciais que a pandemia do COVID19 trouxo ao día a día das empresas, gran parte
da difusión orientouse ás novas necesidades do tecido galego, relacionadas co
traballo en remoto.

Así publicáronse un total de 12 novos números do boletín de software libre
para empresas nos que se recolleron novas de interese sobre software libre

que poida cubrir as necesidades TIC do día a día das pemes do sector TIC como
do resto de sectores produtivos. Cada un desde boletíns incluíu a descrición
dunha nova solución libre así como ligazóns a casos de éxito ou demostracións
existentes  da  mesma.  Proxectos  dos  que se falaron este ano foron:  Apache
Guacamole, Etherpad, Rocket.chat, CryptPad, Docker Engine, Loomio, etc.

Ademais, publicáronse ata  15 pílulas para o teletraballo sobre solucións li-
bres, pequenos  vídeos  con  información  sobre  ferramentas  concretas  que
poden axudar ás empresas no traballo en remoto. Esta serie de pílulas comple-
touse coa publicación tamén dun artigo recopilatorio sobre ferramentas para o
teletraballo.

Durante o 2020 continuou alimentándose o catálogo de Solucións TIC do por-
tal  mancomun.gal  engadindo novas solucións ata un total  de 84 solucións.
Lembrar que cada unha das solucións neste apartado consta dunha breve des-
crición da plataforma ou do software en cuestión, entrevistas ou artigos rela-
cionados publicados no portal se os houbera, ligazón á páxina do proxecto su-
xerido, ligazón á demo no CDTIC Virtual se existe, ademais doutras posibles li-
gazóns a sitios relacionados. Tamén se inclúe unha lista de fornecedores gale-
gos da solución proposta obtida do MapaTic.gal, punto de referencia da oferta
tecnolóxica en Galicia.

4.-  Capacitación de profesionais TIC en materia de software libre
Ademais das actuacións formativas descritas nas actividades do Centro Demos-
trador TIC cómpre destacar a oferta formativa do Centro de Novas Tecnoloxías
de Galicia (CNTG). 

Durante o ano 2020 o CNTG ofertou un total de 154 prazas de formación es-
pecializada en tecnoloxías libres, o que supuxo  unhas  650 horas de forma-
ción neste ámbito o que implica que aproximadamente un 21% do volume to-
tal de formación do centro estivo adicado a tecnoloxías de software libre.

Entre esta oferta formativa destacan os cursos de formación en administración
de  sistemas  operativos  libres,  ou  introdución  á  programación  con  Java  e
Python.

CAPÍTULO 3.-  SOFTWARE LIBRE PARA A CIDADANÍA

Neste ámbito de actuación dentro dos compromisos da Amtega para a difusión
do software libre, podemos destacar que un ano máis se asinaron convenios de
colaboración para o impulso do Software Libre cos axentes do ecosistema gale-
go do software libre. Concretamente con seis Asociacións Galegas de Usuarias
de Software Libre (AGUSL), nomeadamente  Amigus, Bricolabs, GPUL, Makers
Lugo e Melisa; co Consorcio Interuniversitario das Universidades Galegas (CI-
XUG); coa Asociación Galega de Empresas de Software Libre (AGASOL) así como
cos Colexio Profesional de Enxeñería Técnica Informática de Galicia (CPETIG) e
Colexio Profesional de Enxeñaría Informática de Galicia (CPEIG)

A través destes axentes conseguiuse a realización dun total de 34 actividades
que achegaron o Software Libre a case 1000 persoas.

1.-  Difusión e potenciación dos servizos do portal mancomun.gal

Durante o ano 2020, ademais do reforzo na difusión a través do portal manco-
mun.gal dirixida ao sector empresarial xa mencionada, tamén se reforzou a
publicación de novas de interese xeral. Este alto índice de actividade reflíctese

claramente no volume de publicacións, con máis de 500 novas relacionadas
co software libre (do panorama local e internacional), mantendo e incluso su-
perando un pouco o salto que se dera o ano 2019 triplicando o volume dos anos

anteriores. 

Por outra  parte,  este ano foi  a  confirma-
ción do podcast de Mancomún, como unha
alternativa de difusión que segue a medrar
en número de oíntes dende a súa creación
no ano 2019. En total este ano publicáronse
un total de 25 programas, incluíndo unha
serie especial adicada á presenza da mu-
ller nas TIC,  coa participación de 10 mu-
lleres  que  contaron  a  súa  experiencia  de

primeira man.

2.-  Fomento  das  TIC  e  do  software  libre  no  sistema  educativo  non
universitario
Durante o 2020 mantívose o reforzo da capacitación do profesorado no uso de
ferramentas libres para a docencia ou produción dixital de contidos e mate-
riais curriculares, mediante o uso de ferramentas de software libre. Así pode-
mos destacar a inclusión dentro do programa de formación do profesorado de
cursos formativos relacionados co equipamento e uso didáctico da aula Abalar,
ou das ferramentas proporcionadas a través do proxecto Webs Dinámicas pro-
porcionadas aos centros educativos públicos; formación sobre o uso de Ardui-
no e Raspberry Pi; robótica e programación; programación con scratch; impre-
sión 3d, emprego de recunchos maker en proxectos didácticos, formación so-

bre moodle para a elaboración de materiais formativos reutilizables; forma-
ción en Kubernetes ou Docker.

Pola súa parte, durante o pasado exercicio, as Asociacións Galegas de Usuarias
de Software Libre (AGUSL) en colaboración coa Amtega organizaron diversas
xornadas ou obradoiros de achegamento ao software, hardware e cultura libre
dirixidos ao ámbito educativo.  

A  asociación  Amigus  por  exemplo  levou a  cabo a  actividade  Amigus  Kids
Labs, unha zona para nenas e nenos que que poder experimentar e facer
as súas propias creacións no eido do hardware libre, robótica con arduino
ou impresión 3D e modelado con FreeCad.

Por outra banda a asociación Bricolabs levou a cabo a actividade Deseño e Im-
plementación dun robot con hardware e software libre.  Unha completa
guía sobre como montar un robot dende cero, con vídeos formativos, guías de
materiais e instrucións paso a paso para que o profesorado dos centros edu-
cativos poida ter recursos cos que traballar sobre robótica nas aulas.

3.-  Formación e difusión en software libre no ámbito universitario
Durante o ano 2020 o CIXUG mantivo a súa colaboración coa Amtega para o de-
senvolvemento de accións de fomento e difusión do software libre na comuni-
dade universitaria. 

Unha das principais actuacións centrouse en torno á formación específica para
persoal docente e investigador (PDI) e de administración e servizos (PAS) das
universidades galegas, para potenciar entre estas comunidades o uso de solu-
cións de software libre acaidas ás súas necesidades. As formacións ofrecidas du-
rante o exercicio foron as seguintes: 

• Curso de Análise estatística con Rcommander.

• Curso de Creación e tratamento de imaxes e fotografías con GIMP.

• Curso de Trucos e boas prácticas na elaboración de documentos dixi-
tais.

• Curso de Creación de infografías e deseños vectoriais.

• Curso de Publicacións dixitais  profesionais:  deseño, autoedición,  ma-
quetación e digramación con Scribus.

Mención  especial  merece  a
organización do evento  VII
Xornada de Usuarios de R
en Galicia ,  punto de refe-
rencia  e  encontro  para  to-
das  aquelas persoas intere-
sadas  en  intercambiar  as
súas  experiencias  e  atopar
colaboracións  co  resto  da
comunidade de R e Galicia,
ademais  de  promocionar  e
difundir  o  coñecemento  li-
bre desta linguaxe estatísti-
ca e mostrar as súas aplica-
cións. Este ano o formato foi
en  liña,  quedando  ademais

gravados e dispoñibles para a súa visualización todos os contidos do programa,
que contemplou 19 relatorios ao longo de todo o día.

Por outra parte tamén se ofreceu formación ao persoal de soporte para am-
pliar o coñecemento necesario para prestar soporte ás persoas usuarias de sof-
tware libre dentro da comunidade, de modo que poidan estar máis respaldadas
e que as garantías que este soporte ofrece anime a máis novas persoas usuarias
a adentarse no uso do software libre.  Os cursos ofrecidos no 2020 foron:

• Iniciación a GNU Octave

• Curso de LPIC-1 v5.0: Linux Administrator (101 e 102)

• Curso de LibreOffice Calc Avanzado

Destacar tamén a difu-
sión de software libre a
través dos servizos dis-
poñibles  da  OSL,  como
o servidor de réplicas, a
Aula  Virtual,  Redmine
e gitlab ou o Pregunto-
rio, servizo de pregun-
tas  e  respostas  que
dende o ano 2014 axu-
da a toda a comunidade
galega  de  software  li-
bre.

Por último, a OSL do CI-
XUG mantivo a súa ac-
tividade  de  colabora-
ción na tradución de software libre de uso académico, centrándose principal-

mente na localización de Moodle,  mantendo a tradución no 93% na versión
3.8.

Ademais da actividade do CIXUG, neste ámbito universitario cabe destacar ta-
mén o labor de asociacións como Melisa que organizou a terceira edición da
Xornada de Software Libre Científico na Facultade de Matemáticas da USC co
obxectivo de compartir coñecementos e experiencias arredor do Software Li-
bre de uso científico.

Premio ao mellor Traballo de Fin de Grao con Licenza Libre

Un ano máis a Amtega colaborou co CIXUG nunha nova edición do Premio ao
Mellor Proxecto Fin de Grao con Software Libre. 

As candidaturas foron avaliadas polo xurado centrándose principalmente na
valoración do correcto licenciamento dos proxectos así como o uso de metodo-
loxía de traballo propia dos desenvolvementos en aberto. Todos eles tiveron
oportunidade de defender ante o xurado os seus méritos para seren merecedo-
res deste premio. 

O primeiro premio recaeu en Pablo Costas Sánchez polo proxecto Extensión
dunha ferramenta de probas baseado en propiedades para permitir o seu
uso paralelo ou distribuído. 

O segundo premio concedeuse a Bruno Cabado Lousa polo proxecto Acelera-
ción de un método de predicción de genes en clúster de sistemas mul-
tinúcleo.

4.-  Actividades  de  difusión  e  formación  en  software  libre  para  a
cidadanía
No relativo ás actividades de difusión e fomento do software libre dirixidas á
cidadanía, recollemos todas as actividades desenvolvidas en colaboración coas
asociacións galegas de usuarios de software libre que van dirixidas ao público
en xeral.

Durante o 2020,  a  asociación Melisa continuou a traballar na súa iniciativa
Abeancos.gal, con actividades de campo para dar a coñecer como se catalogan
os elementos a través de fotos, posición xeolocalizada, estudos dos camiños de
acceso, estado de conservación, etc para que toda esa información se poida en-
gadir á ficha do elemento do catálogo de Abeancos.gal. Esta asociación tamén
organizou a xornada Día dos datos abertos (OpenDataDay 2020), en colabo-
ración con Bricolabs e que consistiu na celebración de catro obradoiros no Mu-
seo Domus de A Coruña, que foron retransmitidos vía streaming. Así mesmo
tamén organizaron o FLISol 2020 A Coruña, outro evento online conectado co
FLISol, o evento de difusión de Software Libre máis grande de Latinoamérica,
dirixido a todos os públicos.

Por outro lado destacar tamén a celebración do Arduino Day por parte da aso-
ciación Amigus organizou o Amigus Lab Arduino Day, co obxectivo de reali-
zar unha exposición de proxectos realizados con Arduino, para dar a coñecer a
plataforma, así como talleres de iniciación para coñecer o Arduino e a súa pro-
gramación con Arduino IDE. 

Esta asociación tamén celebrou varias charlas abertas sobre diferentes temáti-
cas como ferramentas libres de control de CNC e ferramentas de podcasting e
edición de vídeo.

Finalmente salientar que un ano máis, leváronse a cabo numerosas iniciativas
de inclusión, capacitación e innovación social dixital en colaboración con va-
rias asociacións de software libre entre as que destaca a asociación Melisa, que

un ano máis continuou coa súa actuación formativa sobre software libre en
centros penitenciarios, unha acción con gran repercusión social ao dirixirse
a un público que ten unha necesidade especial en canto ao concepto de liber-
dade. Así os voluntarios da asociación realizaron diferentes actividades forma-
tivas e de mantemento  na aula de informática instalada en anos anteriores no
módulo da UTE do Centro Penitenciario de Monterroso, entre as que podemos
salientar a formación aos interesados en presentarse á certificación CODIX.
Ademais continuouse coa iniciativa pioneira a nivel nacional iniciada no ano
anterior, de gravación, edición e difusión de programas de radio en formato
«podcast».

Pola súa parte a asociación GPUL mantivo os seus proxectos de asistencia so-
bre tecnoloxías libre a Coordinadora Galega de ONGD e a ESF Galicia.

5.-  Participación en eventos nacionais ou internacionais de software e
hardware libre
Co obxectivo de manter o contacto con outras comunidades nacionais e inter-
nacionais de software libre, considerouse de especial interese fomentar a asis-
tencia a conferencias de software libre de carácter nacional e internacional
por parte das Asociacións de usuarios de Software Libre, ben sexa como relato-
res ou como público asistente.

Cómpre mencionar a asistencia de GPUL á conferencia Free and Open Source
Developers European Meeting, FOSDEM, un dos referentes no eido do software
libre en Europa.

CAPÍTULO 4.-  SOFTWARE LIBRE NA ADMINISTRACIÓN PÚBLICA

1.-  Fomento da publicación de software libre pola administración pública
Durante o ano 2020 procedeuse á liberación dun conxunto de compoñentes trans-
versais para desenvolver aplicacións e servizos web. Todas as aplicacións e servi-
zos web teñen cousas en común, independentemente da súa temática e especializa-
ción particular, existen funcionalidades xenéricas que son comúns a calquera apli-
cación  deste  tipo,  como  pode  ser  por  exemplo  un  sistema  de  autenticación  de
usuarios. A idea da elaboración destas pezas como recursos independentes que poi-
dan ser reutilizados entre aplicacións foi o que deu na creación deste conxunto de
compoñentes transversais.

Están feitos empregando as tecnoloxías do ecosistema Java, un dos máis habituais na
elaboración de aplicacións web. Calquera aplicación feita nesta tecnoloxía pode in-
corporar de xeito moi sinxelo calquera destes compoñentes e ter cuberto así  al-
gunha das funcionalidades máis habituais e que toda aplicación precisa. No Reposi-
torio de Software Libre da Xunta de Galicia pódese atopar o listado completo de
compoñentes e ver que funcionalidades ofrecen.

Esta liberación continúa a senda que iniciou a Amtega fai uns anos, publicando como
software libre unha serie de arquetipos software, que xurdiron tamén de necesida-
des internas, e que permitían a creación de esqueletos de aplicacións e servizos web
baseados en tecnoloxía Java. Así, todos estes desenvolvementos que xorden das ne-
cesidades da propia administración redunda en crear un ecosistema de recursos de
software libre que poden axudar a outras entidades de desenvolvemento de softwa-
re e a creación dunha comunidade arredor dos mesmos.

2.-  Servizo de asesoramento sobre ferramentas libres e estándares abertos
aos responsables TIC da Xunta de Galicia
Durante o 2020 mantívose dispoñible este servizo de asesoramento sobre ferramen-
tas libres e estándares abertos para os responsables TIC da Xunta de Galicia,a través
do que se atenderon diversas consultas relacionadas coa busca de solucións de sof-
tware libre ou solucións reutilizables para necesidades concretas ou consultas sobre
cláusulas de licenciamento ou sobre o procedemento de liberación de software.



Así mesmo continuouse prestando axuda na identificación e solución de problemas
na interoperabilidade da e-administración con sistemas operativos e aplicativos li-
bres, sempre co obxectivo de cumprir co principio de non discriminación da cida-
danía pola súa escolla tecnolóxica.

Boletín de reutilización de software libre

Durante o ano 2020 publicáronse 12 novos números do boletín en materia de reu-
tilización de software libre e uso de estándares abertos destinado aos responsables
TIC da Xunta de Galicia, e dispoñible para calquera outra administración pública e
para a cidadanía en xeral a través do portal Mancomún. Presentáronse casos de éxi-
to  de  solucións  como:  Matrix,  Grafana,  Kopano,  Decidim,  Zential,  Drupal,  Ro-
cket.chat, Nextcloud, Ansible, Sogo, Qgis, ou LibreOffice.

3.-  Formación en software libre para o empregado público
A consolidación do funcionamento dixital da administración pública galega, debe ir
acompañada dun proceso de capacitación dixital dos empregados públicos, que de-
ben estar preparados para a utilización e aproveitamento dos medios TIC; pero so-
bre todo deben entender as posibilidades e impacto que poden ter para avanzar na
definición de novos servizos públicos neste contexto dixital.



Neste marco, en colaboración coa Escola Galega de Administración Pública, conti-
nuouse co Plan ofimático de Galicia, con accións orientadas á posterior obtención do
Certificado en Competencias Dixitais CODIX. Neste plan ofrecéronse 1.400 horas
de formación, destacando a progresiva e maioritaria orientación desta formación
cara a ferramentas baseadas en software libre.  

